Joey stap in Central Park East, naby die dieretuin. Skielik is sy omring deur dogtertjies,
twee-twee, hand aan hand. Hulle dra donkerblou oopknooptruitjies oor wit bloesies

met Peter Pan-kragies. Op hul koppe is breérandhoede. Aan hul voete is blinkgevryfde
Mary Janes. Die hoeveelheid been wat uitsteek tussen hul sokkies en die some van hul
grys rompies wissel. Sy loop stadiger en gaan staan tussen hulle. 'n Eikeboom omring
deur opslagboompies. 'n Wind- verwaaide onderwyseres probeer haar bes in 'n luister-
nou-stem. “Meisies! Meisies! Beweeg na die linkerkant toe. My linkerkant. Julle blokkeer
die sypaadjie. Meisies!” Joey is bewus van 'n gegiggel en 'n geruis.

“Ons gaan dieretuin toe!” kondig 'n dogtertjie met blonde vlegseltjies aan.
“Is dit s0?” Joey was nog nooit op haar gemak met kinders nie.
“Ek gaan 'n pandabeer sien. Hy woon in die Noordpool,” voeg die babbelbekkie by.

“Ons is nie nou by die Noordpool nie,” val 'n ander dogtertjie haar in die rede. Sy hou die
eerste enetjie se hand styf vas. Die wysneusie dra 'n bril. Haar bruin vlegsels is
vasgebind met netjiese donkerblou strikke. 'n Hele paar voortande is uit.

“Ek het mos nie so gesé nie!” antwoord die blonde enetjie. Sy is agt, maar word
skynbaar klaar as dom beskou. Die donkerkoppie rol haar oé vir Joey.

“In 'n dieretuin kry jy al die diere in die wéreld. Maar hierdie dieretuin is te klein vir
soveel diere.”

“Was jy al by die Noordpool?” vra Blondie in 'n poging om weer deel te word van die
gesprek.

“Moenie simpel wees nie,” sé die donkerkop. “Niemand was al by die Noordpool nie. Dis
te koud daar.”

Soos die meeste nie-blondines wat Joey ken, het die donkerkoppie 'n meerderwaardige
houding, asof sy beter is as haar blonde maatjie. Net omdat mans meer van blondines
hou en brunette nooit aandag trek nie, dink brunette dis aanvaarbaar om op blondines
neer te sien. Joey ken daardie arrogansie. Ter wille van blonde meisietjies oral in die
wéreld besluit sy om vir juffrou Wysneus ’'n ding of twee te wys.

“Mense gaan wel Noordpool toe, weet jy?” sé sy. As 'n grootmens is sy van nature hoér
op die IK-ketting. “Jy moet jou mammie vra om dit vir jou na te slaan.”

“Ons kyk die Discovery-kanaal,” sé die donkerkop, asof sy daarom beter ingelig is as
enigiemand anders. Die blonde meisietjie volg die gesprek soos 'n toeskouer by 'n
tenniswedstryd. Haar blik val op Joey. Sy is duidelik aan haar kant.

“Mooi so,” sé Joey en draai terug na die ligtekoppie. “Ek was al by die Noordpool. Ek het
eksperimente daar gedoen.”



Die donkerkoppie lyk wantrouig. “Is jy 'n wetenskaplike?” “Ja, ek is.”
Sy bekyk Joey van kop tot toon - die YSL-miniromp,

die Thierry Mugler-suedestewels, die leerbaadjie met die opgestopte skouers. “Jy lyk nie
soos 'n wetenskaplike nie.”

“Hoe lyk 'n wetenskaplike dan?” vra Joey. Die brunet trek haar gesiggie op 'n plooi en
dink daaroor. “Jy moenie bevooroordeeld wees nie. Kry jou mamma om die woord
‘vooroordeel’ in die woordeboek na te slaan. Jy moenie mense oordeel oor hoe hulle lyk
nie. Dis nie mooi nie.”

Die donkerkoppie stoot haar kakebeen vorentoe, maar sy is nog nie klaar met Joey nie.
“Watter soort eksperimente het jy gedoen?”

“Ek het getoets hoe lank dogtertjies buite in die koue kan oorleef sonder warm klere.”
Joey aarsel nie. “Ons moes 'n hele paar dogtertjies gebruik. Veral nare dogtertjies wat
ander kinders laat sleg voel. Weet jy van wie ek praat? Dié wat nooit stilbly nie.

Beterwetertjies.”

Die brunet se gesiggie word rooi. “Juffrou!” gil sy. “Juffrou!”



